
Pennod 12 
Dadansoddi cymarebau 

Mae cymarebau cyfrifo’n galluogi rheolwyr a grwpiau rhanddeiliaid eraill i lunio barn ar ba mor effeithlon y 
mae busnes yn cael ei redeg. Elw yw’r prif ddangosydd o ba mor dda mae busnes yn perfformio.

Eglurhad o elw crynswth

Mae elw crynswth yn arwydd o ba mor effeithlon y mae busnes o ran gwneud a gwerthu ei gynhyrchion. 
Fodd bynnag, nid yw’r ffigur ar gyfer elw crynswth ar ei ben ei hun yn ein helpu i farnu lefel yr 
effeithlonrwydd: wedi’r cwbl, mae busnes mawr yn debygol o fod â ffigur elw crynswth llawer uwch na 
busnes bach. O ganlyniad, mae cyfrifiad yn cael ei ddefnyddio i’n helpu i farnu effeithlonrwydd y busnes. 
Yr enw ar y cyfrifiad hwn, sy’n cael ei alw’n gymhareb gyfrifo, yw maint yr elw crynswth (GPM: gross profit 
margin). Y gorau yw’r perfformiad, yr uchaf y bydd canran maint yr elw crynswth.

Cyfrifo maint yr elw crynswth (GPM)

I gyfrifo maint yr elw crynswth, mae angen dau ffigur – y rhain yw’r elw crynswth a gwerthiannau (sydd hefyd 
yn cael eu galw’n drosiant gwerthu neu dderbyniadau gwerthiant).

Mae’r fformiwla’n weddol syml:

Enghraifft: pe byddai gennym ni elw crynswth o £438 700 a gwerthiannau o £956 500:

Gwneud sylwadau ar faint yr elw crynswth

Pan fydd maint yr elw crynswth wedi’i gyfrifo, ni all busnes neu randdeiliad ddweud a yw’n dda (uchel) neu’n 
wael (isel) heb ystyried y math o fusnes dan sylw. 

Mae amrywiadau ym maint yr elw crynswth rhwng busnesau yn cael eu hachosi gan ffactorau mewnol ac 
allanol. Mae ffactorau mewnol yn cynnwys maint y busnes, ansawdd rheoli stoc, rheoli treuliau ac ati. Mae 
ffactorau allanol yn cynnwys lefel y cyfraddau llog, y math o ddiwydiant y mae’r busnes yn gweithredu ynddo 
a’r farchnad darged. Daw dylanwad y ddwy set o ffactorau’n fwy amlwg os edrychwn ar ddwy enghraifft. 

Bydd gan gadwyn archfarchnadoedd fawr faint elw crynswth cymharol isel. Efallai y bydd yn prynu tun o ffa 
gan y gwneuthurwr am 20c ac yn ei werthu am 25c. Mae gan lawer o gadwyni archfarchnadoedd GPM sydd 
tua 18%. Fodd bynnag, efallai y bydd gan siop gornel faint elw crynswth cymharol uchel: efallai y bydd yn 
prynu tun o ffa gan y cyfanwerthwr am 25c ac yn ei werthu am 40c. Gall yr archfarchnad fasnachu â GPM is 
oherwydd y gall ledaenu ei chostau eraill (treuliau) dros nifer fawr o werthiannau. Ar y llaw arall, bydd gan y 
siop gornel dreuliau cymharol uchel o’u cymharu â gwerthiannau, a rhaid i’r rhain gael eu cwmpasu gan GPM 
uchel. 

Gall maint yr elw crynswth amrywio’n fawr rhwng diwydiannau gwahanol. Efallai y bydd gan gemyddion 
faint elw crynswth uchel iawn (60–80%). Efallai y byddan nhw’n gwerthu eu nwyddau am ddwywaith neu 
deirgwaith y pris y gwnaethon nhw dalu’r cyflenwr amdanyn nhw. Fodd bynnag, efallai y bydd ffermwr llaeth 
yn darganfod nad yw’r pris y mae’n ei gael am ei laeth lawer mwy na chost ei gynhyrchu.

Serch hynny, hyd yn oed gyda’r dylanwadau hyn ar faint yr elw crynswth, gall barn gael ei llunio o hyd. Gall 
busnesau â maint elw crynswth isel gynnwys archfarchnadoedd, gwneuthurwyr nwyddau masgynhyrchu a 
gwneuthurwyr bwyd; ond bydd busnesau â maint elw crynswth uchel yn cynnwys bwytai ac adwerthwyr 
nwyddau moeth. Felly, o edrych ar gyfrifon allfa bwyd cyflym, maint yr elw crynswth yw 25% – mae hyn 
yn debygol o fod yn wael, ond os yw’r cyfrifon yn ymwneud â gwneuthurwr llysiau tun, gallai maint yr elw 
crynswth hwn fod yn hollol dderbyniol. Ar y cyfan, mae cymhareb sy’n gwella dros gyfrifon dwy flynedd bob 
amser yn gadarnhaol, a gorau po uchaf y mae’r gymhareb.

Eglurhad o elw net

Mae elw net yn arwydd o ba mor broffidiol y mae’r busnes yn gyffredinol: mae hyn oherwydd bod holl 
dderbyniadau a threuliau’r busnes yn cael eu cynnwys yn y cyfrifiad. Yn yr un modd â’r ffigur ar gyfer yr elw 
crynswth, nid yw elw net ar ei ben ei hun yn helpu i farnu’r lefel effeithlonrwydd – wedi’r cwbl, mae busnes 
mawr yn debygol o fod â ffigur elw net llawer uwch na busnes bach. Fodd bynnag, gallai’r busnes bach reoli 
ei dreuliau’n fwy effeithlon. Mae ail gyfrifiad yn cael ei ddefnyddio i helpu i farnu effeithlonrwydd y busnes. 
Yr enw ar y cyfrifiad hwn, sydd eto’n cael ei alw’n gymhareb gyfrifo, yw maint yr elw net (NPM: net profit 
margin).

Cyfrifo maint yr elw net (NPM)  

I gyfrifo maint yr elw net, mae angen dau ffigur – y rhain yw’r elw net a gwerthiannau. Mae’r fformiwla 
ganlynol yn cael ei defnyddio:

Enghraifft: pe byddai gennym ni elw net o £136 500 a gwerthiannau o £956 500:

Gwneud sylwadau ar faint yr elw net

Pan fydd maint yr elw net wedi’i gyfrifo, mae gwneud sylwadau arno a barnu p’un a yw’n dda (uchel) neu’n 
wael (isel) yn haws nag wrth archwilio maint yr elw crynswth. Rhaid ystyried y math o fusnes dan sylw o hyd, 
ond nid yw maint yr elw net yn amrywio cymaint â maint yr elw crynswth dros ddiwydiannau gwahanol a 
busnesau o feintiau gwahanol.

Yn aml, mae gan fusnes â maint elw crynswth uchel dreuliau cyfatebol uwch, ac mae gan fusnes â maint elw 
crynswth isel dreuliau cyfatebol is. Bydd gwybod beth i’w ddisgwyl yn helpu i wneud sylwadau beirniadol 
ar faint yr elw net ac, yn bwysig, y gwahaniaeth rhwng maint yr elw net a maint yr elw crynswth. Un ffactor 
pwysig a fydd yn lleihau maint yr elw net yw os yw’r busnes yn gymharol newydd. Efallai y bydd gan fusnes 

sydd newydd gael ei sefydlu, yn ei flynyddoedd cyntaf o fasnachu, dreuliau uchel wrth iddo geisio sefydlu ei 
hun. Enghraifft dda o hyn fyddai gwariant uchel ar hysbysebu. O ganlyniad i’r treuliau cymharol uchel hyn, 
gall busnes newydd fod â maint elw net isel; ond ni fydd y maint elw net isel hwn yn arwydd o broblemau, o 
reidrwydd.

Sut ydym yn barnu a yw maint yr elw net yn dda neu’n wael a sut ydym yn gwneud sylwadau?

Mae’n bosibl mai’r ffordd hawsaf i farnu maint yr elw net yw creu bandiau perfformiad. Felly:

• Gallai NPM o 18% + gael ei ystyried yn dda, gan ddangos bod costau a threuliau’r busnes yn cael eu 
rheoli’n effeithiol.

• Gallai NPM o 10–17% gael ei ystyried yn foddhaol, ond gallai costau a threuliau gael eu rheoli’n well.
• Gallai NPM o lai na 10% gael ei ystyried yn wael, gan ddangos bod cyfleoedd gwirioneddol i wella’r 

modd y mae costau a threuliau’n cael eu rheoli.

Cofiwch, wrth wneud sylwadau ar gyfrifon, y dylech chi ganiatáu ar gyfer ystyried y math o fusnes a’i oedran. 
Mae gan Walmart, sef yr adwerthwyr mwyaf yn y byd, un o’r meintiau elw net isaf yn y busnes, sef llai na 3%! 
Ar y llaw arall, mae gan Microsoft faint elw net o tua 48%.

Os yw’r ffigurau a gyfrifwyd yn ymddangos yn isel, dylai busnesau a rhanddeiliaid chwilio am brif achosion 
perfformiad gwael. Ydy costau gwerthiannau’n uchel? Byddai hyn yn arwain at faint elw crynswth isel a all, 
yn ei dro, arwain at faint elw net isel. Trwy weithio trwy’r cyfrifon elw a cholled, gallwn ddadansoddi costau a 
threuliau unigol i weld beth sy’n achosi’r maint elw net isel.

Wrth asesu perfformiad y cymarebau proffidioldeb, mae’n bwysig cymharu â busnesau eraill yn yr un 
diwydiant yn ogystal â chymharu dros amser.

Trwy gymharu â busnesau o faint tebyg yn yr un diwydiant, gall proffidioldeb y busnes gael ei gymharu â 
busnesau tebyg. Byddai disgwyl i’r busnesau fod â nodweddion tebyg, ac felly mae’r gymhariaeth yn fwy dilys 
wrth farnu arwyddocâd eu cymarebau elw crynswth ac elw net. 

Wrth werthuso maint yr elw crynswth a maint yr elw net, mae’n bwysig cymharu’r rhain dros amser. Gall hyn 
fod trwy gymharu perfformiad y busnes dros gyfnod o bum mlynedd, er enghraifft, neu hyd yn oed yn well, 
trwy gymharu’r busnes â busnesau tebyg yn yr un diwydiant dros y cyfnod o bum mlynedd. 

Gall ffigurau un flwyddyn fod yn gamarweiniol ac nid ydyn nhw’n adlewyrchiad o broffidioldeb y busnes dros 
gyfnod hirach. Trwy ddadansoddi data dros gyfnod hirach, gall patrymau gael eu nodi ac mae modd gwneud 
gwerthusiad mwy manwl gywir o broffidioldeb y busnes.

www

Maint yr elw crynswth a maint yr elw net
http://bit.ly/1rP7hoI

Themâu ar gyfer trafodaeth

Beth yw elw? Tiwtorialau buddsoddi MoneyWeek – yn cynnwys maint yr elw crynswth a maint yr elw net.

https://www.youtube.com/watch?v=IQuYnADhuwo

Eglurwch ddiben cyfrifo cymarebau elw.

‘Nid yw maint elw crynswth isel yn arwydd o berfformiad gwael bob tro.’ Trafodwch y gosodiad hwn.

‘Cymarebau proffidioldeb yw’r unig ffordd i farnu perfformiad busnes.’ Ydych chi’n cytuno â’r gosodiad 
hwn?


